
Bhaje Bharatam

ભજે ભારતમ્

સદાજ્ઞાનવિધ્વંસકારી મનોજ્ઞઃ
સમાલોક્યતે યત્ર વાણી-વિહારઃ ।
વિધત્તે સ્વમિત્રં ચ યઃ પ્રાણિમાત્રં
ભજેઽહં મુદા ભારતં તં સ્વદેશમ્ ।
ભજે તં મુદા ભારતં દિવ્યદેશમ્॥ ૧॥
કુટુમ્બં ધરિત્રી દયા યસ્ય મિત્રં
મનુષ્યત્વસેવા યદીયોઽસ્તિ ધર્મઃ ।
અસત્યં ચ શત્રુઃ સમસ્તેઽપિ લોકે
ભજેઽહં મુદા ભારતં તં સ્વદેશમ્ ।
ભજે તં મુદા ભારતં દિવ્યદેશમ્॥ ૨॥
પ્રજાતન્ત્રરક્ષા યદીયં હિ લક્ષ્યં
તિતિક્ષા યદીયાસ્તિ સંસારગીતા ।
તથૈવાર્જવં યસ્ય વિત્તં વરેણ્યં
ભજેઽહં મુદા ભારતં તં સ્વદેશમ્ ।
ભજે તં મુદા ભારતં દિવ્યદેશમ્॥ ૩॥
સ્વકીયાં બુભુક્ષાં પિપાસાં નિયમ્ય
સદા રક્ષિતા યેન ભીતાઃ પ્રપન્નાઃ ।
યમાહુર્વિદગ્ધાસ્તથા    શાન્તિદૂતં
ભજેઽહં મુદા ભારતં તં સ્વદેશમ્ ।
ભજે તં સુદા ભારતં દિવ્યદેશમ્॥ ૪॥
ન મમ્લૌ યદીયં મુખં નિઃસ્વતાયાં
વિમૂઢં ચિત્તં ચ વિત્તોપલાભે ।
સદા દાનશીલશ્ચ યો યાચકેભ્યો
ભજેઽહં મુદા ભારતં તં સ્વદેશમ્ ।

ભજે ભારતમ્

ભજે તં મુદા ભારતં દિવ્યદેશમ્॥ ૫॥
સ્ફુરદ્રત્નસઙ્કાશવિદ્વદ્વરેણ્યૈઃ
સમારાધિસાનેક શાસ્ત્રૈશ્ચ શિષ્યૈઃ ।
ગભીરૈશ્ચ ચિત્તૈઃ સદાલઙ્કૃતો યો ।
ભજેઽહં મુદા ભારતં તં સ્વદેશમ્ ।
ભજે તં મુદા ભારતં દિવ્યદેશમ્॥ ૬॥
ક્વચિજ્જાહ્નવી તુઙ્ગવીચિઃ  પ્રસન્ના
ક્વચિદ્ભાનુ જાગોમતીવ્યાસશિપ્રાઃ ।
ક્વચિન્નર્મદાયૌવનશ્રીઃ યદન્તો
ભજેઽહં મુદા ભારતં તં સ્વદેશમ્ ।
ભજે તં મુદા ભારતં દિવ્યદેશમ્॥ ૭॥
ક્વચિદ્વીરપુઞ્જઃ સમુત્સાહધીરઃ
ક્વચિન્નેતૃવર્ગઃ પ્રજોદ્ બોધરક્તઃ ।
ક્વચિચ્છીલવાન્ યત્ર સઙ્ઘો  મુનીનાં
ભજેઽહં મુદા ભારતં તં સ્વદેશમ્ ।
ભજે તં મુદા ભારતં દિવ્યદેશમ્॥ ૮॥
ક્વચિદ્વિજ્ઞગોષ્ઠી ક્વચિચ્છાસ્ત્રચર્ચા
ક્વચિત્કાવ્યસન્ધ્યા ક્વચિન્નાટ્યવેલા ।
ક્વચિદ્ગીતિગાનં ચ યસ્ય સ્વભાવો
ભજેઽહં મુદા ભારતં તં સ્વદેશમ્ ।
ભજે તં મુદા ભારતં દિવ્યદેશમ્॥ ૯॥
કલા કાલિદાસસ્ય બાણસ્ય વાણી
રવીન્દ્રસ્ય ગીતિર્વિવેકસ્ય   વાણી ।
લતા-તાનસેન-સ્વરા યત્ર મુગ્ધાઃ
ભજેઽહં મુદા ભારતં તં સ્વદેશમ્ ।
ભજે તં મુદા ભારતં દિવ્યદેશમ્॥ ૧૦॥
નિવાસઃ સતામાશ્રયઃ સદ્ગુણાનાં
જરામૃત્યુહીનઃ પ્રકૃત્યા વિલાસઃ ।
તથા સચ્ચિદાનન્દસેવાપરો યો
ભજેઽહં મુદા ભારતં તં સ્વદેશમ્ ।

ભજે તં મુદા ભારતં દિવ્યદેશમ્॥ ૧૧॥
ધનં વિદ્યતેઽધ્યાત્મ્યસંજ્ઞં યદીયં
જગદ્દુઃખસઙ્ઘાતવિધ્વંસદક્ષમ્   ।
કલા યસ્ય ચેતોહરા ભાન્તિ લોકે
ભજેઽહં મુદા ભારતં તં સ્વદેશમ્ ।
ભજે તં મુદા ભારતં દિવ્યદેશમ્॥ ૧૨॥
કલાજ્ઞાનવિજ્ઞાનવાણિજ્યશોધૈ-
સ્તથા કલ્પનાભાવનાતર્કબોધૈઃ ।
ત્રિલોક્યાં ત્રિકાલે પ્રભાભાસુરો યો
ભજેઽહં મુદા ભારતં તં સ્વદેશમ્ ।
ભજે તં મુદા ભારતં દિવ્યદેશમ્॥ ૧૩॥
અતીતં ભવિષ્યત્તથા વર્તમાનં
જગત્પ્રેરણાદાયકં વૈ યદીયમ્ ।
ચતુર્વર્ગસિદ્ધિં  દિશન્ યઃ પ્રસિદ્ધો
ભજેઽહં મુદા ભારતં તં સ્વદેશમ્ ।
ભજે તં મુદા ભારતં દિવ્યદેશમ્॥ ૧૪॥
પવિત્રૈર્વ્રતૈરુત્સવૈસ્તીર્થસઙ્ઘૈ -
સ્તથા દર્શનજ્ઞાનચારિત્ર્યપુઞ્જૈઃ ।
નવાભિઃ કથાભિસ્સમૃદ્ધશ્ચ યોઽસ્તિ
ભજેઽહં મુદા ભારતં તં સ્વદેશમ્ ।
ભજે તં મુદા ભારતં દિવ્યદેશમ્॥ ૧૫॥
ક્ષિપન્નૈપલં ભાસ્કરં ચાર્યભટ્ટં
હસન્-ભાખડ़ાભા-નરૌરા-મિષેણ ।
ભિલાઈ-બુકારોસ્વનૈર્યશ્ચ ગર્જન્
ભજેઽહં મુદા ભારતં તં સ્વદેશમ્ ।
ભજે તં મુદા ભારતં દિવ્યદેશમ્॥ ૧૬॥
૮૮૩
ક્વચિચ્ચઞ્ચલાયાઃ નવીનૈર્વિલાસૈઃ 
ક્વચિચ્છારદાયાસ્તથા શુક્લહાસૈઃ ।
સદા નૂતનો મોદતે રાજતે યો ।

ભજેઽહં મુદા ભારતં તં સ્વદેશમ્ ।
ભજે તં મુદા ભારતં દિવ્યદેશમ્॥ ૧૭॥
ક્વચિદ્રાજની તેર્વિતાનૈઃ   પ્રપૂર્ણઃ ।
ક્વચિદ્ગૃધ્રગોમાયુ  સંવાદપૂર્ણઃ
ક્વચિદ્યશ્ચ સાહિત્ય સઙ્ગીત  પૂર્ણઃ
ભજેઽહં મુદા ભારતં તં સ્વદેશમ્ ।
ભજે તં મુદા ભારતં દિવ્યદેશમ્॥ ૧૮॥
ક્વચિચ્ચાટુકારૈઃ ક્વચિન્માનવિત્તૈઃ
ક્વચિન્મિત્રઘાતૈઃ ક્વચિદ્ભીત ચિત્તૈઃ ।
ક્વચિત્સિંહનાદૈશ્ચ   યશ્ચિત્રવર્ણો
ભજેઽહં મુદા ભારતં તં સ્વદેશમ્ ।
ભજે તં મુદા ભારતં દિવ્યદેશમ્॥ ૧૯॥
નિતાન્તં વિહીનઃ કદાચિત્તુ યઃ સ્યાદ્
ગૃહસ્ફોટકૈર્દસ્યુભિઃ ષિડ્ગસઙ્ઘૈઃ  ।
તથા વઞ્ચકૈસ્તસ્ક રૈર્ભ્રષ્ટકૃત્યૈઃ
ભજેઽહં મુદા ભારતં તં સ્વદેશમ્ ।
ભજે તં મુદા ભારતં દિવ્યદેશમ્॥ ૨૦॥
બલાત્કારહત્યાપહારપ્રહારાઃ
અશિક્ષાવધૂદાહભિક્ષાપ્રચારાઃ
કદાચિત્તુ લુપ્તાઃ ભવિષ્યન્તિ યસ્માત્
(અવશ્યં વિલુપ્તા ભવિષ્યન્તિં  યસ્માત્)।
ભજેઽહં મુદા ભારતં તં સ્વદેશમ્ ।
ભજે તં મુદા ભારતં દિવ્યદેશમ્॥ ૨૧॥
“મદીયઃ સ્વદેશઃ” , “પ્રિયં ભારતં મે”
“મદીયા પ્રિયા માતૃભૂમિઃ પવિત્રા” ।
ઇતીત્થં ત્રિલિઙ્ગ્યાં  જનૈર્ગીયતે યો
ભજેઽહં મુદા ભારતં તં સ્વદેશમ્ ।
ભજે તં મુદા ભારતં દિવ્યદેશમ્॥ ૨૨॥
ન યત્રાઙ્કુશઃ કસ્યચિદ્વાચિ શક્યો
ન વા કાર્યજાતે, ન વા ચિત્તવૃત્તૌ ।

વિનીતોઽપિ યઃ સ્વાભિમાનવ્રતોઽસ્તિ
ભજેઽહં મુદા ભારતં તં સ્વદેશમ્ ।
ભજે તં મુદા ભારતં દિવ્યદેશમ્॥ ૨૩॥
મદીયા પરિચ્છિન્નવાણી યદીયાન્
અશેષાન્ વિશેષાન્ યથાર્થં પ્રગાતુમ્ ।
અશક્તાસ્ત્યશક્તાસ્ત્યશક્તાસ્તિ નૂનં
ભજેઽહં મુદા ભારતં તં સ્વદેશમ્ ।
ભજે તં મુદા ભારતં દિવ્યદેશમ્॥ ૨૪॥
અહો યસ્ય લોકોત્તરૈઃ સ્તોત્રપુઞ્જૈઃ
રમાકાન્તશુક્લોઽપિ ધન્યોઽદ્ય જાતઃ ।
વિદગ્ધાશિષાં રાશિભિર્લાલ્યતે ચ
ભજેઽહં મુદા ભારતં તં સ્વદેશમ્ ।
ભજે તં મુદા ભારતં દિવ્યદેશમ્॥ ૨૫॥
ન યત્રાસ્તુ કશ્ચિદ્બુભુક્ષાપરો ના
ન વા વાસહીનો ન વાસોવિહીનઃ ।
ન વા શોષિતઃ ક્વાપિ કેનાપિ કોઽપિ
ભજેઽહં મુદા ભારતં તં સ્વદેશમ્ ।
ભજે તં મુદા ભારતં દિવ્યદેશમ્॥ ૨૬॥
પ્રણમ્યઃ પ્રણમ્યો મયા યઃ સ્વદેશઃ
સદા કીર્તનીયઃ સદા વન્દનીયઃ ।
સદા વર્ધતાં મોદતાં રાજતાં યો
ભજેઽહં મુદા ભારતં તં સ્વદેશમ્ ।
ભજે તં મુદા ભારતં દિવ્યદેશમ્॥ ૨૭॥
ઉપેક્ષ્યેત નો યત્ર વૈદુષ્યપુઞ્જો
ન વૈ વર્ધતાં યત્ર દારિદ્ર્યપુઞ્જઃ ।
તથા દુર્બલાઘાત આસ્તાં ન યત્ર
ભજેઽહં મુદા ભારતં તં સ્વદેશમ્ ।
ભજે તં મુદા ભારતં દિવ્યદેશમ્॥ ૨૮॥

જય ભારતભૂમે ! (સંસ્કૃતકાવ્યમ્)
રચના - ડાૅ. રમાકાન્ત શુક્લઃ

ભજે ભારતમ્

